Meddwl am Marc


Marc Pennod 14 adnodau 27-31  

Iesu’n dweud fod Pedr yn mynd i’w wadu

Wrth fynd i Fynydd yr Olewydd roedd Iesu’n gwybod nad oedd llawer o amser gydag e ar ôl cyn iddo gael ei arestio.  Roedd angen iddo baratoi ei ddisgyblion ar gyfer y profiadau chwerw oedd o’u blaen. Roedd Iesu’n gwybod y byddai’n ei gadael ac y bydden nhw’n teimlo’n wan wedi iddo fynd.

Cwestiwn: Beth yw’r geiriau cyntaf mae Iesu’n dweud wrth ei ddisgyblion yn adn 27?

          “ Dych chi i gyd yn   ____   i   _____ cefn arna i .“ 

Beth fyddai effaith ei eiriau ar y disgyblion?  Oedd Iesu’n eu herio’n fwriadol ac yn dweud wrthyn nhw fod cyfnod anodd o’u blaen?  Wrth ddyfynnu geiriau o Sechareia 13:7 mae Iesu’n paratoi ei ddisgyblion am yr hyn oedd yn mynd i ddigwydd iddyn nhw.  Mae’n dweud y byddai’n

· mynd o’u blaen fel bugail

· gofalu ar eu hôl nhw mewn argyfwng

· ac yn “dod yn ôl yn fyw.”(adn 28)

Mae Iesu’n medru dweud am y cyfan fyddai’n digwydd iddo am ei fod yn gwybod beth sydd yn y dyfodol. Mae’n addo nifer o bethau i’w ddisgyblion. Dydy e ddim yn rhoi ‘efallai’ ar ôl ei addewidion mae’n gyfan gwbl sicr mai dyna sy’n mynd i ddigwydd.  Os ydy Iesu’n addo hyn i’w ddisgyblion mae hefyd yn addo hyn i ni.

Cwestiwn: Beth mae Pedr yn ddweud wedi iddo glywed geiriau Iesu? Pan fo Pedr yn addo na fydd byth yn troi cefn ar Iesu dydy e fawr o dro cyn torri’r addewid.  Pam felly rhoi lle i addewid wag na chafodd mo’i chadw? Oedd Pedr yn credu ei fod yn gryfach na’r lleill?  Ydyn ni’n teimlo ein bod yn Gristnogion cryf?  Ydyn ni’n teimlo ein bod yn gryfach na Christnogion eraill?  Beth mae profiad Pedr yn dweud wrthon ni?

Wrth i Pedr ddod yn un o arweinwyr cynhara’r eglwys byddai’n cofio am ofal Iesu yn y swper olaf, a’r hyn ddigwyddodd iddo ar Fynydd yr Olewydd. Byddai Pedr a’r lleill yn cofio iddyn nhw addo pethau mawr o’i flaen ac iddyn nhw ei siomi.  Byddai hefyd yn cofio na thorrodd Iesu’r un addewid iddyn nhw.

Gweddi: Diolch nad ydy dy addewidion di byth yn newid.  Diolch fod gyda ti le yn dy gynlluniau i bobl sydd mor wahanol i ti.  Diolch Arglwydd.  Amen  

